
«Gure sarean daude hainbat per-
tsona eta elkarte antena moduan
lan egiten dutenak; antena mo-
duan, gorroto delituak atzemate-
ko». Gerar Karrerek hartu du hi-
tza, xenofobiaren aurka antolatu-
tako Berdin sareko arduradunak.
SOS Arrazakeriak Gipuzkoako
Foru Aldundiarekin eratutako
egitasmo bat da, Oiartzualdean
antolatua —Errenteria, Lezo, Oiar-
tzun eta Pasaia batzen ditu, Gi-
puzkoan—; garrantzi handia eman
diote sarean batu diren eragileen
«trebakuntzari». Etorkinen kon-
trako gorroto delituak eta horiek
hauspotzeko usu erabiltzen diren
diskurtsoak zer diren jakitea da
xedea: errepara diezaieten. «Jo
dugu instituzioetara; udaletxee-
tara bereziki: gizarte zerbitzueta-
ra eta udaltzaingoetara. Izan ere,
horiek dira etorkinekin harreman
handiena izaten dutenak. Erren-
terian, esaterako, ikastaro bat egin
dugu udaltzainekin eta gizarte
zerbitzuetako kideekin».

Etorkinen elkarteetara ere jo
dute: «Ahaldundu egin nahi ditu-

gu; eskubideak dituztela esan nahi
diegu, erabili egin behar dituztela,
pasatzen utzi gabe». Sei hilabete
daramatzate lanean, eta egitas-
moarekin segitu nahi dute; beste
eskualde batzuetara eramatea ere

buruan dute. Sistema zabalago ba-
ten barruan ari dira; izan ere, Eus-
ko Jaurlaritzak martxan du Erabe-
rean sarea, gorroto delitu klase
ororen kontra egiten saiatzeko —ez
xenofoboen kontra bakarrik—.

«Ikusezinak» dira usu gorroto
delituak, salatzen ez direlako, edo
estalita geratzen direlako: aitzakia
artean. Hori da, Karrereren abu-
ruz, arazo nagusietarikoa. «Asko-
tan, esaterako, gertatzen da etor-
kinek arazoak izatea etxeak alo-
katzeko, baina inoiz gutxitan esa-
ten diete ez dietela etxerik alokatu
nahi, bada, adibidez, marokoa-
rrak direlako; alokatuta dagoela
esaten diete... Bazterkeria zehar-
kakoa da usu, demostratzen zaila.
Baina guk, gutxienez ere, kontuan
hartu nahi ditugu susmo horiek:
jaso egin nahi ditugu». Horretan
ari dira. «Erronka nagusia da di-
namika bat sortzea gaiaren ingu-
ruan, tentsio bat mantentzea». 

Europa osoko sarea
Helburu horri atxikita dihardu
Gipuzkoako SOS Arrazakeriak
Together sarean ere. Euskal He-
rrian bezalaxe, Katalunian, Zi-

pren, Txekian eta Italian
dago egituratuta. Treba-
kuntza du xedeetako bat:
«Lortu nahi duguna da
gizarte zibila eta Polizia
trebatzea eta gaitzea
gaiaren inguruan», azal-
du du Gipuzkoako SOS
Arrazakeriako ordezkari
Edna Gimenez Suarezek.
Asmo horrekin, treba-
kuntza saio bat egin zu-
ten Arkautin —ertzainen
akademian— 45 polizia-
bururekin; Berdinek
Errenteriako udaltzai-
nak trebatzeko egindako

saioan parte hartu zuten, eta Do-
nostiako udaltzainekin beste an-
tzeko bat egin zuten. Ikerketa bat
ere hasi dute, gaur egun gorroto
delituei «sistematikoki» errepa-
ratzeko dauden bideen inguruan.

Gorrotoaren
aurkako lana,
sarean hobeto
Administrazioen eskutik, eta baita giza
eskubideen arloko elkarteek sustatuta ere,
martxan ari dira gorroto delituen eta horien
aldeko diskurtsoen aurkako hainbat sare

Gizartearen bazterretan egoten
dira, gehienetan, gorroto diskur-
tsoetan ahotan hartzen diren ko-
lektiboak; baita delituen bikti-
mak ere. Ijitoak, esaterako, usu
egon dira talde horietan sartuta.
Ijitoen Idazkaritza elkartean
dihardu Javier Saez del Alamok.
Soziologo ezaguna da, gay eta les-
bianek jasaten duten bazterkeria-
ren inguruan ere lan ugari egin-
dakoa. Errenterian izan zen aben-
duan, lege aldetik delitu horien
aurka zer egin daitekeen azaltze-
ko tailer bat ematen.
Espainiako legeetan ondo ze-

haztuta al dago zer izaten diren
gorroto delituak?

Egun dagoen agiririk argiena, se-
guru asko, Espainiako Gobernua-
ren Barne Ministerioak gaiaren
inguruan 2014an egindako proto-
koloa da. Ezaugarri jakin batzuk
dituzten pertsonen kontra egiten
diren delituak direla zehazten da:
sexu joera, arraza edo erlijio jakin
baten jarraitzailea izateagatik
norbaiten kontra egindako deli-

tuak, hain justu. Tamalez, Espai-
nian alor horretan esperientzia
urria egon da orain arte, eta atze-
rapena handia da Europako beste
hainbat herrialderekin alderatu-
ta. Epaile eta fiskalek gaiak ikus-
pegi horrekin lantzeko ohitura
oso urria dute, eta, ondorioz, sen-
tentzia gutxi daude.
Espainiako Zigor Kodearen az-

ken erreforman delitu horien
kontra behar adinako irmotasu-

narekin egin ez izana aukera gal-
dutzat duzue, ezta?

Hala da. Izan ere, aipatzen dira,
baina ez dago gai horren inguru-
ko atal multzorik. Horregatik,
orain arloan dihardugunon xedea
da delitu horien inguruko lege in-
tegral bat, horren bidez neurri ze-
hatzak ezartzeko. Beste herrialde
batzuetan badira halakoak.
Halakorik gabe, ikusten ere zai-
lak dira usu delitu mota horiek...
Hori da arazoa: ikusezinak dira.
Salaketetan usu ez du jartzen go-
rroto delituak direnik; ondorioz,

epaietan ere ez. Horrek dakar ju-
risprudentziarik ez egotea, eta
horrelakorik egiteko ohiturarik
ere ez. Benetako gurpil zoroa da.
Ijitoen kontra edo LGTB kolekti-
boko pertsonen kontra egindako
delituetan sarri ikusten da hori,
eta baita etxerik gabeko pertso-
nen kontrako delituetan ere.

Ikusezintasun horrek gaiari bu-

ruz modu hutsalean eta desego-

kian mintzatzea al dakar?

Halaxe da. Eta bi zentzutan ikus-
ten da hori. Batetik, zigorgabeta-
suna sentitzen dute askotan go-
rroto delituak egiten dituzten
pertsonek, eta horrek dakar usu
gaia hutsaltzea. Bestetik, oso argi
ikusten da hori gorroto diskurtso-
etan ere; sare sozialetan, esatera-
ko, gauza izugarriak idazten dira
askotan; ijitoak hil egin behar di-
rela eta horrelakoak. Badira tan-
kera horretako milaka mezu, bai-
na ez da horien aurka egiten.
Adierazpen askatasuna dela eta,
hor uzten dira. Beste hainbat he-
rrialdetan, ordea, oso bestelako
jarrera izaten da horrelako dis-
kurtsoen inguruan. Emakumeen
inguruan ere sarri askotan oso
mezu gogorrak idazten dira, bor-
txaz beterikoak. Baina horien
kontra egiteko bide landurik ez
dago oraindik ere Espainian.
Gorroto delituen kontrako lege
integral batek urrun dirudi...
Bai, Espainiako Barne Ministerio-
ak delitu horien inguruko proto-
koloa egitea, behintzat, aurrera-
pauso bat izan da. Sumatu da az-
kenaldian beste jarrera bat. Baina
egia da, oro har, nahi baino mote-
lago doala dena; nolabaiteko utzi-
keria sentitzen da, gainera, gaia-
ren inguruan. Alorrean dihardu-
gun elkarte guztiak legealdi
berrian zer gertatuko den zain
gaude, eta alderdi guztiei argi utzi
diegu zein den gure helburua.
Neurri zehatzak nahi ditugu, eta
aurrekontuak horiek garatzeko.

«Salaketetan
usu ez du jartzen
gorroto delituak
direnik; epaietan
ere ez ondorioz»

Javier Saez del Alamo 
Soziologoa

Bazterkeria zeharkakoa da
usu, demostratzen zaila. Baina,
gutxienez ere, kontuan hartu
nahi ditugu susmo horiek»
Gerar Karrere
Berdin sareko arduraduna

«Together programaren bidez
lortu nahi duguna da gizarte
zibila eta Polizia trebatzea 
eta gaitzea gaiaren inguruan»
Edna Gimenez Suarez
Gipuzkoako SOS Arrazakeria

‘‘

«Sare sozialetan gauza
izugarriak idazten dira:
ijitoak hil behar direla
eta horrelakoak. Ez da
horien aurka egiten»

Harian b 11
Euskal Herria

